
Salmisten klagar. Job klagar. Elia klagar. Jona
klagar. Jeremia klagar. Og forfattarane av Klage-
songane klagar. Dei klagar til Gud. Tekstane
deira dirrar av smerte. Dei klagar i djup an-
fekting: Kvar er du, Gud? Dei klagar i høglydt
protest: Dette aksepterer eg ikkje. No er det nok.
Hit, men ikkje lenger. Og dei klagar i fortvila
resignasjon. Gå! Lat meg få vere i fred! Dei tek
ikkje omsyn til verken sitt eige eller Guds rykte.
Dei brukar ikkje noko filter. Dei vekkforklarar
ikkje noko, pyntar ikkje på situasjonen. Det vi
høyrer, er utildekt og ekte. ”Kor lenge, Herre?
Vil du gløyma meg for alltid? Kor lenge vil du
løyna ditt åsyn for meg? Kor lenge skal eg ha 
uro i hugen og heile dagen sorg i hjarta?” (Sal
13,1–2;11–16). ”Heller døden enn denne liding!
Eg er lei av dette! Eg lever ikkje evig. Lat meg
vere!” (Job 7,15–16) ”No er det nok. Ta livet mitt,
Herre!” (1 Kong 19:4)

Bakgrunnen for denne artikkelen3 er mitt eige
møte med klagetekstane i Det gamle testamen-
tet vinteren 2008 i samanheng med utar-
beidinga av ein klageliturgi til bruk ved
Menighetsfakultetet. Dette møtet gjorde djupt
inntrykk. Eg opplevde ein gjenklang i desse
tekstane, noko som var både framandt og kjent
på ein gong: Framandt fordi språket i tekstane
var så direkte og kompromisslaust at vi under
arbeidet med stoffet fleire gongar måtte spørje
oss sjølve: Går dette an å seie i ei kyrkje? Går
dette an å seie i det heile? Er ikkje dette å gå
langt over streken? Og samstundes kjent fordi
dette språket gav ord til mine eigne erfaringar av

sorg og smerte i forhold til Gud på ein måte eg
ikkje hadde opplevd før, og på ein heilt annan
måte enn det eg vanlegvis opplever i liturgien.
Tekstane var tydeleg konfronterande, og spørs-
måla og kjenslene som eg, i overført tyding,
lenge hadde prøvd å legge frå meg i våpenhuset,
vart gjennom desse tekstane tekne med inn i
kyrkjerommet og stilte direkte til Gud. 

Tematikk og problemstilling
Som menneske unngår ingen av oss smerte – i
kortare eller lengre periodar i livet, med varie-
rande intensitet, i fysisk eller psykisk form.
”Human experience includes those dangerous
and difficult times of dislocation and disorien-
tation when the sky does fall and the world does
indeed come to an end.”4 Å vere sårbar og
mottakeleg for smerte er eit grunnvilkår for
mennesket,5 og ein berekraftig teologi må ha eit
språk for kjensler og erfaringar som knyter seg
til smerte og liding.6 Klage er eit slikt språk.
Likevel har klage generelt hatt ein marginal
plass både i kyrkje, liturgi og fromheitsliv.
Brueggemann skriv: “The laments are not
widely used among us, not printed in most
hymnals, not legitimated in our theology”.7

Hanne Løland har arbeidd med klage i tekst-
rekkjene til Den Norske Kyrkje og finn at den
har ein svært marginal plass. Og sjølv om dei
nye tekstrekkjene gjev noko meir plass til klage-
tekstane, er ikkje endringa stor.8

Kva tyder det når klagetekstane så sjeldan får
lyde i kyrkjeromma våre? Er vi redde for å gje

dei smertefulle kjenslene eit uttrykk? Kvifor? 
Er dei upassande? Manglar vi eit språk? Dette
var spørsmål som reiste seg under arbeidet med
klageliturgien. Og dei førte med seg eit anna
spørsmål. Eg la nemleg merke til at fleire hadde
hatt den same opplevinga som eg i møte med
desse tekstane: Ei slags frigjerande kjensle av
godkjenning eller legalisering av både smerta,
opprøret og spørsmåla. Kvifor verka det som
desse tekstane kunne ha ein slags frigjerande og
til og med vitaliserande verknad på menneske
som levde i eller hadde opplevd smerte og
liding? For å leite etter eit svar på dette har eg 
i mitt arbeid sett på klage som fenomen i lys 
av moderne affektteori i Jon Monsen9 si ut-
forming.10 Dette gjer eg av fleire grunnar.
Tekstane i GT tek utgangspunkt i konkrete og
subjektive opplevingar av smerte og liding, og
ved å bruke ein psykologisk affektteori meiner
eg at eg arbeider tett opp mot det som er
tekstane sin grunnkarakter, ettersom psykolo-
gien nettopp arbeider med konkrete menneske-
lege erfaringar og har utvikla teoriar og verktøy
for å forstå og arbeide med desse erfaringane.
Teologien har etter mi meining alt å vinne på å
ta i bruk innsikter frå andre fagområde, og ein
psykologisk inngang gjev heilt andre mogeleg-
heiter til å gå inn i den affektive dimensjonen av
klagen enn ei reint GT-fagleg tilnærming ville
gjort. Grunnen til at eg vel å bruke Monsen, er
hans svært interessante omgrep affektbevisstheit;
dette vil eg utdjupe etter kvart. For det andre er
psykologien i stor grad behandlings- og løy-
singsorientert; fokuset på mogeleg endring er
svært framtredande.11 Dette perspektivet meiner
eg er svært interessant i møte med klage. I
praksis fører det til at eg fokuserer meir på 
kva klage fører til, enn sjølve klagen, og at eg
ikkje drøftar dei eksistensielle spørsmåla klagen
reiser i høve Gud. Dette ser eg ikkje på som
noko problem ettersom desse aspekta ved klage
er sterkt vektlagt m.a. hjå Brueggemann og
Morrow. 

For å utdjupe Monsen på nokre sentrale punkt
som gjeld det språklege aspektet ved klage, vil eg
også bruke meir filosofisk stoff frå Arne Johan
Vetlesen, Finn Skårderud m.fl. I den GT-faglege
delen av arbeidet skriv eg på bakgrunn av
arbeida til m.a. Westermann og Brueggemann,

som begge er toneangjevande namn i GT-
forskinga og har jobba spesielt med temaet
klage, men også norske forskarar som Klara
Myhre og Torborg Aalen Leenderts. 

Klage som uttrykk for affekt
Dei siste åra har det blitt gjort eit viktig arbeid
med å revitalisere klagen innanfor akademia.
Fleire har skrive om klage, både om klagens
funksjon og om nødvendigheita av å klage, og
ein har peika på evna den har til å forløyse
smerte, å tydeleggjere smerte, å setje ord på
smerte og gje den ei stemme, samt moge-
legheita klagen gjev til protest og oppgjer.12 I
tillegg har ein peika på farane ved ei tru som
ikkje gjev plass til heile spekteret av menneske-
lege erfaringar, også dei smertefulle og vanske-
lege.13

Mitt arbeid med klage byggjer på dette tid-
legare arbeidet, men eg tek utgangspunkt i 
det som få ser ut til å ha arbeida spesifikt med,
men som ligg heilt oppe i dagen som eit iauge-
fallande fellestrekk i tekstmaterialet: klagens
affektive dimensjon, det at tekstane så tydeleg
gjev uttrykk for kjensler. Dei fleste tekstane
inneheld det eg vil kalle ei sterk affektiv språkleg
ladning, og ei grunnspråkleg analyse av nokre
av tekstane der ein tek omsyn til kjenslespråket
sin fysiologiske basis i GT, viser nettopp eit
fortetta språkleg uttrykk for sterke smertefulle
affektar.14 Klagetekstane i GT uttrykkjer altså
sterke kjensler, og desse kjenslene ser ut til å
vere integrerte og aksepterte i gudsrelasjonen. 

Affektbevisstheit – om å oppfatte,
g jenkjenne og uttrykkje kjensler
Med utgangspunkt i Silvian Tomkins sin affekt-
og scriptteori har Jon Monsen arbeidd både
klinisk og teoretisk med affektar, og heilt
sentralt i dette arbeidet står hans omgrep
affektbevisstheit. Monsen hevdar at auka affekt-
bevisstheit er nøkkelen til psykoterapeutisk for-
andring.15 Kva er så affektbevisstheit? Monsen
definerer det som ”det gjensidige forholdet mellom
aktivering av grunnleggende affekter og individets
evne til å bevisst oppfatte, reflektere over og uttrykke
disse affektive opplevelsene”.16 Affektbevisstheit
handlar altså om vår evne til å oppfatte, gjen-
kjenne og uttrykkje kjensler, og ifylgje Monsen

vil låg affektbevisstheit føre til tap av heilskaps-
oppleving og samanheng i sjølvet, og vanskar
med å representere seg sjølv i høve til andre. Ei
høg grad av affektbevisstheit skulle derimot vere
forbunde med god mental helse.17

For å kartlegge affektintegrasjon utvikla Mon-
sen og medarbeidarar eit affektbevisstheitsin-
tervju (ABI) for ni grunnaffektar,18 der kvar av
dei ni grunnaffektane vart utforska i fire bevisst-
heitsskalaer hjå pasienten.19 Affektbevissteheits-
intervjuet gav overraskande resultat. Monsen og
Monsen skriv: ”ABI var opprinnelig tenkt som et
diagnostisk instrument, men erfaringen med å
bruke intervjuet fikk oss også til å endre vår
psykoterapimodell.”20 Det viste seg nemleg at
pasientane vart meir fokuserte og involverte i
dialogen enn under vanlege terapitimar; det 
såg ut til at dei fekk betre tilgang til eigne
assosiasjonar og sentrale scener: ”Terapeutene i
Tøyen-prosjektet erfarte at det å holde fokus på
affektene når pasientene mistet seg selv, hjalp
pasientene til å få kontakt med egne affektopp-
levelser igjen. Gradvis, og ved hjelp av tera-
peutens affektfokus, utviklet de tydeligere opp-
merksomhet, bedre toleranse og mer differen-
sierte og direkte måter å uttrykke seg selv på.”21

Og samstundes verka det som intervjuet og den
vedvarande utforskinga av affektive opplevingar
rett og slett hadde ei vitaliserande effekt på
pasientane.

Ei gudstru som er i kontakt med affektane
Monsen hevdar i sine studier at låg affekt-
bevisstheit vil føre til fragmentering av sjølvet og
ei forstyrra evne til å representere seg sjølv i
forhold til andre, medan høg affektbevisstheit vil
medføre auka tydelegheit og sterkare oppleving
av eit samanhengande sjølv, og at det å kome 
i kontakt med affektane i seg sjølv har ei
vitaliserande effekt. Dersom ein ser på klage i
lys av denne forskinga, vert resultatet etter mi
meining svært interessant. I arbeidet med klage-
tekstane i GT finn eg at eit viktig fellestrekk i
tekstmaterialet er den sterke affektive ladninga i
språket, det at tekstane så tydeleg gjev uttrykk
for sterke affektar og brettar den smertefulle
røyndommen ut for Gud. Eg ser her parallellar
til Monsen si forsking. Klagetekstane i GT har
sjølvsagt ikkje same funksjon som eit affekt-

bevisstheitsintervju; likevel er det interessante
likskapstrekk mellom det som skjer med den
klagande i klagen, og det som skjer med
pasienten i arbeidet med affektbevisstheit: Det
kan verke som det som skjer i klagen, nettopp er
at den klagande utviklar større affektbevisstheit
og dermed opplever dei positive effektane av
dette i form av ei sterkare kjensle av eit saman-
hengande sjølv, auka tydelegheit og vitalise-
ring.22 Auka affektbevisstheit og dermed eit
styrka forhold til seg sjølv vil truleg medføre eit
meir heilt forhold til andre og til Gud, og ei
gudstru som er i kontakt med affektane, vil
dermed vere ei meir vital gudstru enn ei som
ikkje er det. Motsett vil det også vere ein klår
samanheng mellom låg affektbevisstheit og
gudstru: Ei fragmentering i sjølvet vil truleg
også medføre ei fragmentering i trua, og ein vil
ha vanskar med å representere seg sjølv i høve
andre, i dette tilfellet Gud. Ei oppleving av seg
sjølv som utydeleg vil truleg medføre at ein opp-
lever Gud som utydeleg. 

I tillegg vil eg hevde at spesielt toleranse-
aspektet (i kor stor grad ein kan tillate seg å late
affekten verke i seg) ved affektbevisstheits-
omgrepet til Monsen er viktig i høve gudstru.
Det at klagetekstane og klage som tematikk 
har ein så liten plass i liturgi og fromheitsliv 
kan tyde på at toleransenivået for smertefulle
affektar er låg i mange kristne samanhengar,23

og fråværet av eit språk som uttrykkjer smerte-
fulle affektar, signaliserer indirekte at desse
affektane anten er urelevante, upassande eller
ulovlege. Dette er interessant ettersom Monsen
peikar på at ein viktig grunn til mangelfull sjølv-
utvikling og låg affektbevisstheit er idealføre-
stillingar og forventningar i oppvekstmiljøet.
Slike idealførestillingar og forventningar vil få
konsekvensar for gudstrua: Ein Gud som ikkje
toler dei smertefulle affektane, er ein Gud som
ikkje toler tyngda av menneskeleg erfaring,
noko som undergrev inkarnasjonen og gjev den
truande ein Gud som ein i ytste konsekvens
berre kan nærme seg når ein har det godt. Låg
affektbevisstheit vil altså påverke gudsbilete og
gudstru, og konsekvensane av ei tru som ikkje
er i kontakt med affektane, er farleg fordi ho
hindrar naudsynt bearbeiding av smertefulle
erfaringar.

Ei gudstru som er i kontakt med affektane, vil
truleg også vere ei gudstru som er i kontakt med
det Vetlesen kallar livets ontologiske dimensjon.
Det som kjenneteiknar kjenslene, er i fylgje
Vetlesen dimensjonen av berørtheit: Gjennom
kjenslene opplever vi å bli bevegde og rørte.
Hendingar, handlingar, personar og situasjonar
”der ute” gjev meining for oss i affektiv-
bevegande forstand. På denne måten peikar
kjenslene på ei side ved vår eksistens, som vi
ikkje kan bestemme over. Vi har ikkje valt
verken kjenslene eller det at vi er konstituerte
slik at vi let ting bety noko for oss og gje
meining for oss.24 Vetlesen kallar altså dette for
den ontologiske dimensjonen ved livet, at det
finst gjevne, ikkje-valbare sider ved tilværet, som
vi ikkje har kontroll over. Avhengigheit, dødeleg-
heit, relasjonane si skjørheit og eksistensiell ein-
semd, alt dette er grunnvilkår som er ufrå-
vikelege for eit menneske.25

Dette medfører ei grunnleggande sårbarheit i
mennesket: Vi er berørbare og avhengige. Vi
lever våre liv i uovervinneleg sårbarheit.26 Denne
sårbarheita medfører at vi alltid, i alle fall som
mogelegheit, er mottakelege for smerte. Dette
kan verke som eit negativt utgangspunkt. Men
kanskje er det nettopp denne sårbarheita ved
oss, dette at vi lever våre liv som berørbare
vesen27, som også gjer oss i stand til å ta inn det
gode frå andre i form av kjærleik og ivareta-
king28 og til å opne oss for verda og ta imot livet
som gåve.29 Dersom dette er tilfelle, er ikkje sår-
barheit som grunnvilkår einsidig negativt, men
også grunnlaget for vår evne til glede, kjærleik,
ømheit og fellesskap.

Eit språk som er i kontakt med affektane 
Andre Green hevdar at for at språk skal vere
effektivt, må det vere i kontakt med affektane:
”Without affect there is no effective language.
Without language there is no effective affect.”30

Dette språklege aspektet er noko Monsen i
mindre grad reflekterer i affektteorien sin, men
som eg vil hevde trer klart fram i arbeidet mitt
med GT-stoffet. Både Brueggemann, Myhre,
Aalen Leenderts og O'Connnor vektlegg det
språklege aspektet ved klagens funksjon: Det er
ved å gje smerta eit språk at klagen kan verke
forløysande og tydeleggjerande på situasjonen.

Ved å formulere smerta som ord tek ein situa-
sjonen og smerta i eige. 

Owe Wikström undersøkjer i ei skjønnlitterær
studie det religiøse språket sin psykologiske inn-
verknad på individet og viser korleis religiøst
språk både kan verke lukkande og opnande.31

Ifylgje Wikström kan religiøst språk i nokre
tilfelle hindre naturleg utvikling og verke
lukkande og oppbremsande; dette skjer når det
religiøse språket er altfor eintydig og fastlåst. Eit
slikt språk er karakterisert av mangel. Mot denne
horisonten vil eg på grunnlag av funna mine
seie at eit språk som er i kontakt med affektane,
er eit språk som utvidar og opnar. Ved å gje eit
språk til dei smertefulle kjenslene hjelper
klagen den klagande til å kome i kontakt med si
eiga smerte og sine eigne kjensler, og ved å stille
radikale spørsmål direkte til Gud utfordrar og
utvidar klagetekstane det religiøse språket og
opnar opp for ei utviding av den klagande sitt
gudsbilete. 

Å vekkje røyndommen
Den amerikanske forskaren Elaine Scarry
undersøkte i 1985 psykologiske mekanismer
knytt til ekstrem smerte i form av tortur, og
studia viser at språket i ein slik situasjon gradvis
blir borte ettersom smerta vert sterkare. Offeret
sin røyndom av psykisk innhald vil gradvis for-
svinne, og til slutt vil kroppen og eins eiga
smerte vere det einaste ein greier å forhalde 
seg til, og dermed det einaste som eksisterer.32

Dette handlar rett nok om fysisk smerte, men
Vetlesen argumenterer for at skiljet mellom
fysisk og psykisk smerte skadar meir enn det
gagnar når det gjeld å forstå fenomenet
smerte.33 Absolutt eller total smerte, anten ho er
fysisk eller psykisk, vil øydeleggje språket. Den
ytre røyndommen vil forsvinne, og ein trekkjer
seg meir og meir inn i seg sjølv.34 Som Vetlesen
skriv: ”Under sterke smerter blir hele min livs-
verden, min horisont, snevret inn; min opp-
fattelse av tiden og rommet, mine relasjoner (…)
Endepunktet er nådd når tilværelsen reduseres
til kroppen.”35 Denne prosessen kallar Scarry
”the unmaking of the world”36.

Vetlesen hevdar på dette grunnlaget at ”nær-
været av smerte betyr tapet av verden, den for-
trolige verden av psykisk innhald, av initiativ og

betydning.”37 Dette kan ein tydeleg sjå i saman-
heng med ein depresjon der den deprimerte
mister kontakta med verda og stengjer seg inne
i seg sjølv. Som Vetlesen uttrykkjer det: ”Selve
vår kontakt med verden, vår oppslukthet i 
den, visner hen,” og ”Sansenes eminente og
tilsynelatende grenseløse, utvungne og uhind-
rede åpenhet overfor verden (…) erstattes av en
gedigen lukning.”38

Vetlesen viser altså, med utgangspunkt i
studia til Scarry, korleis språket og stemma er
heilt sentrale for vår evne til å oppleve psykisk
innhald og meining, og at sterk smerte bryt ned
språket. Dette kastar lys over det Myhre seier
om at klagen har ei evne til å ”vekkje” røyn-
dommen. Det å gje smerta eit språk og ei
stemme vil motverke den naturlege effekten av
smerte, som altså er å bli dregen innover i seg
sjølv og miste språket. I staden vert stemma ein
protest og verkar i motsett retning ved å halde
fast på og vekkje røyndommen. Ved å bryte taus-
heita og setje ord på situasjonen, ved å beskrive
smerta og gje namn til røyndommen bryt ein
”fortryllinga” som smerta skaper og gjenerobrer
den ytre verda. Brueggemann, som også viser 
til studiet til Scarry, skriv: ”As torture unmake
persons, so speech makes persons.”39

Språket er altså svært viktig i mennesket sitt
møte med smerte. Å gjenvinne fotfestet i
vanskelege situasjonar kan på mange måtar
handle om å finne attende til språket, å leite
etter eit språk som kan gje eit sant uttrykk for
det som er min røyndom nett no, eit språk som
er i kontakt med affektane. Klagetekstane gjev
oss eit slikt språk. 

Grensene for mitt språk er 
grensene for mi verd
Den unge Wittgenstein hevda i Tractatus-
Logico-Philosophicus at ”grensene for mitt
språk betyr grensene for min verden.”40 Er det
slik at ein ved å utvide språket også utvidar røyn-
dommen? Skårderud hevdar at språket i seg
sjølv inneheld potensiale for endring. ”Jeg er
satt saman av blod og innvoller og gener. Men
limet i alt dette er språket. Språket gir meg
uante muligheter for forandring (…).”41 Og han
meiner språket kan forandre og overskride
verda nettopp ved å setje namn på den.42 Dette er,

som eg har peika på, ein av klagen sine viktige
funksjonar: å namngje smerta.

Vetlesen peikar også på språket sitt potensiale
til forandring. Han hevdar at det å gjere smerte
om til språk i seg sjølv har ei omformande kraft;
han kallar det ”symboliseringens omformende
kraft.”43

Å omforme og bearbeide psykisk smerte ved symbolske
formers hjelp vil si å ha mulighet til å skape bilder, sette
ord på, gi skikkelse til, det ellers utålelige indre trykket.
Dette trykket gjør så vondt og skaper slik indre spenning
at det vil vende seg innover som selvdestruksjon eller
utover som andre-rettet destruksjon dersom det ikke gis
utløp i form av en tredje vei – som ord eller lyder, bilder
eller forestillinger om det vonde og smerteskapende.44

Dette kan kanskje vere ei forklaring på korleis
Myhre kan seie at orda er dei første famlande
skritta mot forandring.45 Språket er i seg sjølv
med på å skape endring. Skårderud skriv: ”Når
vårt språk endres, endres vi også.”46

Eg vil altså hevde at eit språk som er i 
kontakt med affektane, har ei ibuande tera-
peutisk kraft til forandring. Dette funnet set
Jobs ord i eit nytt lys: ”Så legg eg ikkje band på
min munn, men vil tala i mi djupe naud og
klaga i min sjelekval” (Job 7,11). Og sameleis
orda til den klagande i Salme 39: ”Så vart eg
mållaus og still, eg tagde og hadde det ikkje
godt. Mi liding var hard, eg vart heit om hjarta;
eg stunde, og det brann som eld. Då tok eg til
orde og sa…” (Sal 39,3–4)

Avslutning
Eg peika i innleiinga på den marginale plassen
klage har i kyrkje, liturgi og fromheitsliv. I klage-
tekstane har vi eit språk for den grunnleggande
menneskelege erfaringa det er å oppleve smerte,
og som også gjev stemme til protesten og opp-
røret mot Gud, men det er ikkje i bruk. Kva
mister vi ved å ikkje bruke desse tekstane? Kva
går vi glipp av? Etter å ha arbeidd med temaet,
vil eg hevde at det er livsviktig for gudstrua at 
vi har eit språk for dei smertefulle affektane, 
og at vi ved å miste klagen går glipp av det
vitaliserande og helbredande potensialet som
ligg i desse tekstane, og dei positive effektane ei
auka affektbevisstheit vil medføre, og at ein utan
klagen står i fare for å ende opp med ei dys-
funksjonell tru. 

Skal vi få fleire av klagetekstane inn i litur-

gien? Eg meiner i høgste grad det. Tekstane har
ei historie som liturgiske tekstar, og vi har, som
eg har argumentert for, alt å tape på å ikkje
bruke dei. Klage er eit språk, og i liturgisk
samanheng ligg det klart til bruk i form av desse
tekstane. 

1 Tittelen på artikkelen er ei meir direkte omsetjing av Sal

7 Brueggemann 1988: 401.

logisk forskning, Psykologisk institutt, Universitetet i
Oslo. Han er spesialist i klinisk psykologi, dr. psychol. og

scriptteori og personlegdomsforstyrringar.

brei allmenn aksept: Affektane er medfødde og kjem
forut for språket (Monsen og Monsen 2000:77, sjå også
Gruber 1980 og Kruger 2004:216–217). Dersom affekt
på denne måten er medfødt og universelt, vil eg kunne
bruke ein moderne teori på tekstar frå ei heilt anna tid og
ein heilt annan kultur, fordi eg veit at fenomenet, sjølve
affektane, ikkje har forandra seg. Likevel gjenstår det her
eit tekstarbeid, for sjølv om affektane ikkje har endra seg
på nokre tusen år, har språket som uttrykkjer affektane,
definitivt gjort det, og ein må kunne rekne med grunn-
leggande kulturelle forskjellar. For meir om saman-
hengen og om dette tekstarbeidet, sjå avhandlinga. 

11 Skårderud 1998:275.
12 Sjå m.a. Myhre 1994, Brueggemann 1988, 2001,

Leenderts 2007, O'Connor 2002.
13 Brueggemann 1986, O'Connor 2002, Myhre 1994.
14 Det hebraiske språket byggjer på eit lingvistisk system

som har svært få abstrakte konsept og i stor grad speglar
eit utgangspunkt i det konkrete, fysiske tilværet (Wolff
1973). Bruken av indre organ, spesielt bruken av hjarte,
og skildringar av kroppslege psykosomatiske reaksjonar,
vil difor vere sterke indikasjonar på affekt i teksten. For
meir om dette, sjå avhandlinga mi i det eg kallar ei affekt-
analyse av Sal 22, Sal 102 og Sal 38.

15 Monsen & Monsen 2000:71.
16 Monsen og Monsen 2000:72.
17 Monsen og Monsen 2000:74.
18 (1) interesse / iver, (2) velbehag / glede, (3) frykt / panikk,

(4) sinne / raseri, (5) skam / audmjuking, (6) tristheit / for-
tviling, (7) misunning / sjalusi, (8) skuldkjensle / anger og
(9) ømheit / hengivenheit (Monsen og Monsen 2000:73).

19 (1)oppmerksomheit, (2)toleranse, (3)emosjonell ekspres-

20 Monsen og Monsen 2000:74.
21 Monsen & Monsen 2000:80.

og affektbevisstheit.

23 Ei studie av klagetematikk vår tids fromheitslitteratur,
t.d. Norsk Salmebok, Salmebok 2008 eller den moderne

24 Vetlesen 2004:55–58.
25 Heidegger brukar ordet eksistensialar på desse gjevne

livsvilkåra; hjå han omfattar dei avgrensingar i tid og
rom, livets forgjengelegdom, dødelegheit, fridom, ansvar,
skuld og meiningsløyse (Follesø 2005:73). 

26 Vetlesen 2004:83.
27 Vetlesen 2004:82.
28 Vetlesen 2004:108.
29 Brueggemann 1995:9. Brueggemann byggjer her på

Ricoeur (Paul Ricoeur: The conflict of Interpretations,
omsett frå fransk: Le Conflict des interpretations: Essais,
d'herméneutique, editions du Seuil 1969, Continuum,
London 2004, s 365).

30 Green 1986:295.
31 Wikström 1982.
32 Scarry 1985.
33 Vetlesen 2004:61 Ein slik samanheng mellom fysisk 

36 Scarry 1985:27ff.

41 Skårderud 1998:269.
42 Skårderud 1998:438.
43 Vetlesen 2004:108.

vert tvinga til eller frivilleg vel tausheit (Brueggemann
2001).

45 Myhre 1994:151.
46 Skårderud 1998:238.

eg  skr ik  ford i  m i t t  h jar te  brø ler 9



eg  skr ik  ford i  m i t t  h jar te  brø ler10

Samanfatning
Artikkelen tek utgangspunkt i den høglydte klagen i Det gamle testamentet og ser på klagen sin
funksjon i lys av moderne affektteori i Jon Monsen si utforming. Affektbevisstheit er hjå Monsen
eit sentralt omgrep som handlar korleis vi oppfattar, gjenkjenner og uttrykkjer kjensler; studier
viser at arbeid med affektbevisstheit fører til ei vitalisering hjå pasienten, og at auka affektbevisst-
heit er knytt til auka tydelegheit og ei sterkare oppleving av eit samanhengande sjølv.
Artikkelforfattaren argumenterer for at det som skjer med den klagande i klagen, har interessante
likskapstrekk med det som skjer med pasienten i arbeidet med affektbevisstheit, og at det kan
verke som det terapeutiske og helbredande potensialet i klagetekstane nettopp ligg i det å gje den
klagande tilgang til eigne smertefulle affektar og dermed utvikle ei høgare affektbevisstheit. Ei
gudstru som står i kontakt med affektane, vil vere ei vital gudstru; motsett vil ei gudstru som ikkje
står i kontakt med affektane, kunne bli fårleg og dysfunksjonell. Det vert dermed heilt avgjerande
å gje språk og stemme til dei smertefulle affektane, og klagetekstane rekkjer oss eit slikt språk.
Det at klage er språk, er heilt sentralt i denne samanhengen. Den naturlege verknaden av sterk
smerte er at den bryt ned språket. Klagen verkar i motsett retning, ved å gje ord og språk til sin
eigen situasjon ”vekkjer” ein røyndommen. Eit språk som er i kontakt med affektane, vil vere eit
språk som utvidar og opnar, og språket ber i seg sjølv ei terapeutisk kraft til forandring. Artikkelen
understrekar behovet for å gje klagen større plass både i kyrkje, liturgi og fromheitsliv. 

